ტყვიის ტოქსიკური ზემოქმედების შემცირების ღონისძიებები

წინაისტორია

ბოლო პერიოდის მანძილზე საზოგადოებაში აქტიურად განიხილება ტყვიის შემცველობასთან დაკავშირებული პრობლემატიკა.
2015 წლის ნოემბერ-დეკემბერში მ. იაშვილის ბავშვთა ცენტრალური საავადმყოფოს ბაზაზე დაავადებათა კონტროლისა და საზოგადოებრივი ჯანმრთელობის ეროვნული ცენტრისა და აშშ დაავადებათა კონტროლისა და პრევენციის ცენტრების ტექნიკური და ფინანსური მხარდაჭერით განხორციელდა კლინიკაში სხვადასხვა დიაგნოზით შეყვანილი 2-5 წლის ბავშვებში სისხლში ტყვიის განსაზღვრა. სულ გამოკვლეულ იქნა 2-5 წლის 254 ბავშვი. საშუალო მაჩვენებელი იყო 3.9 მკგ/დლ; 33%-ში (აბსოლუტური რიცხვი 83) სისხლში ტყვიის შემცველობა იყო ≥5 მკგ/დლ-ზე.
2015 წლის 25- 28 დეკემბერს იგივე სახის კვლევა ჩატარდა ბოლნისსა და დმანისის რაიონების რიგ სოფლებში. სისხლში ტყვიის შემცველობაზე გამოკვლეულ იქნა 4-დან 6 წლამდე ასაკის 46 ბავშვი და 14-ს (30.5%) ბავშვის სისხლში ტყვიის შემცველობა 5 მკგ/დლ და მეტი აღმოჩნდა. 

2015 წლის კვლევის მონაცემები 

საერთაშორისო რეკომენდაციებზე დაყრდნობითა და აშშ დაავადებათა კონტროლისა და პრევენციის ცენტრების ტექნიკური მხარდაჭერით, დაავადებათა კონტროლისა და საზოგადოებრივი ჯანმრთელობის ეროვნული ცენტრმა დაიწყო განმეორებითი კვლევა იმ ბავშვებში, ვისაც 2015 წლის კვლევაში დაუფიქსირდათ 5 მკგ/დლ და მეტი მაჩვენებელი; სულ 84 ბავშვი. მათ დაემატათ რამდენიმე ბავშვი, რომელთაც უკვე ჩაუტარდათ გამოკვლევა და დაუფიქსირდათ მაღალი მაჩვენებლები. კვლევაში ასევე განისაზღვრა ტყვიის შემცველობა ჰაერში, წყალში, სუნელებში და კედლის საღებავის ჩამონაფხეკში; ასევე, საჭიროების შემთხვევაში, ნიადაგში. სისხლში ტყვიის ანალიზი განხორციელდა იაშვილის კლინიკის ბაზაზე; ჰაერში, წყალში, სუნელებში, კედლის საღებავის ჩამონაფხეკსა და ნიადაგში ტყვიის განსასაზღვრად კვლევაში ჩაერთო გარემოს ეროვნული და სურსათის ეროვნული სააგენტოები. სულ შეგროვდა 100 ნიმუში. 100 ნიმუში გაიგზავნა აშშ-ს დაავადებათა კონტროლის ცენტრების ლაბორატორიაში, სადაც კვლევა ჩატარდა DLS 3016.8 ანალიტიკური მეთოდით ინდუქციურად შეწყვილებული პლაზმური მას-სპექტრომეტრიის (ICP-DRC-MS - dynamic reaction cell inductively coupled plasma mass spectroscopy) საშუალებით. 
შედეგები:
[bookmark: _GoBack]ტყვიის შემცველობა 5 მკგ/დლ და მეტი აღმოაჩდა 36 პაციენტს (36.6%) მეტი. 
წყალი: სსიპ სურსათის ეროვნული სააგენტოს თბილისის საქალაქო სამსახურის უფლებამოსილი პირების მიერ სასმელი წყლის ტყვიის შემცველობაზე აკრედიტებიულ ლაბორატორიული კვლევის შედეგებით სასმელ წყალში ტყვიის შემცველობა შეესაბამება საქართველოს მთავრობის 2014 წლის 15 იანვრის დადგენილებით დამტკიცებულ „სასმელი წყლის ტექნიკურ რეგლამენტს“;
სურსათი: სურსათის ტყვიის შემცველობაზე ლაბორატორიული კვლევის შედეგებით ყველა ნიმუში ნორმის ფარგლებშია. გარემოს ეროვნული სააგენტოს მიერ ჰაერის ნიმუშების ანალიზის შედეგები აჩვენებს, რომ გაკეთებული 10 ლოკაციის ნიმუშიდან ყველა ნორმის ფარგლებშია; ნიადაგის ნიმუშები - იგივე 10 ლოკაციიდან 2-ზე მნიშვნელოვნად აღემატება ნორმას.
უახლესი კვლევის მონაცემები: 
2018 წლის სექტემბრიდან დეკემბრამდე პერიოდში საქართველოში მრავალინდიკატორული კლასტერული კვლევის (MICS) ფარგლებში, რომელიც შინამეურნეობების ყველაზე დიდი კვლევაა მსოფლიოში, პირველად ჩატარდა ტყვიის კომპონენტის კვლევა. ტყვიის დონის განსასაზღვრად, ვენური სისხლის სინჯები შეგროვდა 2-7 წლის 1578 ბავშვისგან საქართველოს მასშტაბით. ბავშვების კვლევაში ჩართვა მოხდა შემთხვევითი შერჩევის პრინციპით და სინჯები გაიგზავნა იტალიის ჯანმრთელობის ეროვნულ ინსტიტუტში (ISS), რომელიც წარმოადგენს ევროპის წამყვან საზოგადოებრივი ჯანმრთელობის ინსტიტუტს. ტყვიის შემცველობაზე სისხლის ნიმუშის კვლევისას გამოყენებული იყო ინდუქციურად შეწყვილებული პლაზმის მას-სპექტრომეტრი (ICP MS), რაც წარმოადგენს ჯანმრთელობის მსოფლიო ორგანიზაციის მიერ აღიარებულ ერთ-ერთ საუკეთესო სტანდარტს. 
კვლევის შედეგების მიხედვით, საქართველოში ბავშვების 25%-ის სისხლში ტყვიის შემცველობა მერყეობს 5-10 მკგ/დლ (მიკროგრამი დეცილიტრზე) ფარგლებში, რაც მიუთითებს მსუბუქ მატებაზე, ხოლო ბავშვების 16%-ის სისხლში ტყვიის შემცველობა ტოლია ან აღემატება 10 მკგ/დლ-ს. განსაკუთრებით მაღალია მაჩვენებლები აჭარაში, გურიაში, სამეგრელოსა და იმერეთში. 
საპასუხო ღონისძიებები: 
ამ მიმართულებით საქართველოს მთავრობის მიერ უკვე გადაგმულია პირველი პრაქტიკული ნაბიჯები:
· 2018 წლის 29 დეკემბერს დამტკიცდა გარემოსა და ჯანმრთელობის ეროვნული გეგმა (NEHAP); 
· 2019 წლის 19 აპრილს გამოიცა საქართველოს მთავრობის განკარგულება „ბავშვებში ტყვიის ტოქსიკური ზემოქმედების ადრეული გამოვლენისა და მართვის ღონისძიებების შესახებ“; ~
· დამტკიცდა ცვლილება „2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის №693 დადგენილებაში ტყვიის კომპონენტის გათვალისწინებით; 
· დამტკიცდა ბავშვებში ტყვიის ტოქსიური ზემოქმედების გამოვლენისა და მართვის კლინიკური პროტოკოლი; 
· ჩატარდა პედიატრთა და საზოგადოებრივი ჯანმრთელობის სპეციალისტთა ტრენინგები როგორც პირისპირ, ასევე ვებინარის საშუალებით; 
· ჩატარდა იმ 16 ბავშვის, რომელთა სისხლში ტყვიის შემცველობა იყო ≥30 მკგ/დლ და მათი ოჯახის წევრების გამოკვლევა (NCDC, პედიატრი, გარემოს ეროვნული სააგენტო) და მომსახურება; 
· დამტკიცდა სახელმწიფო პროგრამა, რომლის ფარგლებში კვლევაში მონაწილე ყველა ბავშვს, მათ 18 წლამდე ოჯახის წევრებსა და ორსულებს ჩაუტარდებათ გამოკვლევები, მკურნალობა და მიეცემათ შესაბამისი რეკომენდაციები პროტოკოლის მიხედვით (მოსარგებლეთა საპროგნოზო რაოდენობა 1 358 ბენეფიციარი; ბიუჯეტი - 760 ათასი ლარი); ჯანმრთელობის ხელშეწყობის სახელმწიფო პროგრამას დაემატა „გარემო და ჯანმრთელობის“ ქვეკომპონენტი ორი პრიორიტეტული მიმართულებით - ჰაერის დაბინძურება და ტყვია; და სხვა.
· გარდა ამისა, ამერიკის დაავადებათა კონტროლისა და პროფილაქტიკური ცენტრების და საქართველოს დაავადებათა კონტროლისა და საზოგადოებრივი ჯანმრთელობის ცენტრის მიერ „მიკრონუტრიენტთა დეფიციტის ზედამხედველობის გაძლიერების“ კოლაბორაციული პროექტის ფარგლებში, 2015 წლიდან ხორციელდება ნუტრიციული ზედამხედველობის სისტემის ფორმირება და განვითარება. ამ ეტაპზე ზედამხედველობის სიტემაში ჩართულია სისხლის და შარდის ლაბორატორიული კვლევის კომპონენტი რკინის, ფოლატის და იოდის დეფიციტის გამოსავლენად როგორც ბავშვთა, ასევე ორსულთა კონტინგენტში. 2019 წლიდან სისტემაში ჩაერთო სისხლში ტყვიის კონცენტრაციის განსაზღვრის კომპონენტიც.

პარტნიორები
დაავადებათა კონტროლისა და საზოგადოებრივი ჯანმრთელობის ეროვნული ცენტრი ამ მიმართულებით მჭიდროდ თანამშრომლობს გაეროს ბავშვთა ფონდთან (UNICEF), ჯანმრთელობის მსოფლიო ორგანიზაციასთან (WHO), აშშ დაავადებათა კონტროლისა და პრევენციის ცენტრებთან (CDC/Atlanta), იტალიის საზოგადოებრივი ჯანდაცვის ინსტიტუტთან (ISS), გაერთიანებული სამეფოს საზოგადოებრივი ჯანმრთელობის დეპარტამენტთან (PHE), და ა.შ. 
ცენტრი ასევე თანამშრომლობს ამერიკულ საკონსულტაციო ორგანიზაცია Pure Earth-თან, რომელსაც აქვს მრავალწლიანი ექსპერტული გამოცდილება გარემოს და მასთან დაკავშირებული ეფექტების კვლევების მიმართულებით. ორგანიზაცია თანამშრომლობს აშშ დაავადებათა კონტროლისა და პრევენციის ცენტრებთან და მსგავს კვლევებს ატარებს მსოფლიოს მრავალ ქვეყანაში. ორგანიზაციას მხარს უჭერს აშშ-ის საერთაშორისო განვითარების სააგენტო, გაეროს ინდუსტრიული განვითარების ორგანიზაცია (UNIDO), ევროკომისია, აზიის განვითარების  (ADB) და მსოფლიო ბანკი. ორგანიზაციას მსგავსი პროექტები განხორციელებული აქვს 50-ზე მეტ ქვეყანაში. კვლევა ჩატარდა იმ 16 ბავშვის ოჯახში, რომელთაც სისხლში ტყვიის ყველაზე მაღალი მაჩვენებლები დაუფიქსირდათ და საკონტროლო ოჯახებში იმავე გეოგრაფიულ ტერიტორიაზე, სადაც მაჩვენებლები დაბალი იყო. კვლევის საბოლოო შედეგები ცნობილი იქნება აგვისტოს შუა რიცხვებში.
სამომავლო გეგმები
ცენტრის მიერ  შემუშავებული იქნა საქართველოს ტყვიის ინტოქსიკაციის პრევენციის და კონტროლის 2019 – 2023 სამოქმედო გეგმის პროექტი, რომელიც დაგზავნილია სხვადასხვა სამინისტროებში.
ტყვიის საკითხებზე სამუშაოდ 22-24 ივლისს საქართველოში ჩამოდის ჯანმო-ს მისია იოანნა ტემპოვსკისა და ირინა ზასტენსკაიას შემადგენლობით. ჩატარდება მრგვალი მაგიდა ყველა დაინტერესებული სტრუქტურების წარმომადგენლებთა მონაწილეობით, ტრენინგი ინფორმაციის ამაღლების საკომუნიკაციო საკითხებზე; წარიმართება აქტიური მუშაობა ტყვიის ინტოქსიკაციის პრევენციის და კონტროლის სამოქმედო გეგმის პროექტზე. 
ტყვიით ექსპოზიციის ფაქტორების აღმოჩენისა და მოსახლეობაზე მათი ზემოქმედების შემცირების მიზნით მიმდინარე და სამომავლო საქმიანობების ეფექტურად კოორდინირებისათვის ჩამოყალიბდა სამეთვალყურეო/საკოორდინაციო ჯგუფი, ჩვენი საერთაშორისო პარტნიორების მონაწილეობით. 

